
I Gusti Putu Antara









punika Sri Sudarsana tan Iedang lantas malih ngandika.

" Ratu Ayu! Napi krananné Ratu ica? Apan artin kedék punika wenten kekalih. Ada kedék kakedékin, ada kedék jail. Apan sang ménak sané kawuwus manut sakadi ring lontar-lontaré tong dadi malaksana jail. Tuara patut
asapunika sang ménak manyuwén anak."

Mara asapunika Ida Sang Ksatria luwih ngandika, dagang ajengané lantas medal. Béh .... , mara katolih lantas ka cingak siteng lengenné mablimbing, betekan batisné mabengkil tulia kadi amah-amahun cicing plekutus. Pantes pesan ia wanen ngapak-apak tuara nyak ngidih pelih tekén
musuh yadiapin ipun tuara wong ménak.

Engkig tindakanné majalan kenyat. Ipun makesiab ri kala ngatonang panganggén tamiuné sané prapta kekadén badut komedi sirkus saking Welanda. Lantas tambis ia kedék makebris lali ipun magenah ring warungné. Tuah ja mula sesaning dagang, patut pranamia mamanis tekén tamiu sané prapta rauh, japin matombol sander kilap. Raris ipun i dagang nasi ngeedang awakné, ngaturin tamiuné mangda rauh ngranjing solahné mapi-mapi dreda.

" Dumadak-dumadik lédang Gusti makolem mangkin iriki. Nanging, geng ampura pisan Ratu sawéntena jua. Kanggéang, awinan pameremanné tuna becik, tan
pakasur tur betén kantun bebataran."


Cokorde Darma ri kala manyingak anaké sané ngaturin ngranjing, kasengguh ento kadi Sang Ménak.

